
L-Ewkaristija fit-Taghlim

Il-mod li bih Missirijiet il-Knisja fittxew li jfissru s-sagrament
ta’ I-Ewkaristija huwa mera ta’ dak li huma ... kienu qed
jippruvaw jghixu kuljum. Fil-fatt, dan li qed infisser huwa
ezempju mill-aqwa li jaghti ragun lill-assjoma antika,

lex orandi, lex credendi, jigifieri dak li I-Insara jitolbu hu
haga wahda ma’ dak li huma jemmnu, u vici versa.

Dahla

Kull darba li mmorru lura u nimirhu ftit fost il-kitbiet ta’ Missirijiet il-
Knisja, nilmhu l-gmiel u nduqu l-benna ta’ I-ghana tat-teologija mghixa fil-
hajja ta’ kuljum ta’ l-Insara ta’ 1-ewwel sekli. It-teologija patristika dwar is-
sagrament tal-Mejda tal-Mulej hija diretta, imsejsa fuq dak li nsibu fl-
Iskrittura,' u hija generalment indirizzata lill-poplu. Ghalhekk ma nsibux

' Jigifieri dak li nsibu dwar l-Ewkaristija fit-Testment il-Gdid, kif ukoll ix-xbihat minn gabel
(foreshadowings) li nsibu dwar dan is-sagrament fit-Testment il-Qadim.

kategoriji kumplikati, bhalma gieli nsibu fit-teologja skolastika, ghalkemm
din ta’ l-ahhar kellha wkoll kontribut siewi x'taghti bil-mod sistematiku u
preciz li bih fittxet li torganizza sew l-ogsma differenti tat-teologija. Il-mod li
bih Missirijiet il-Knisja fittxew li jfissru s-sagrament ta" 1-Ewkaristija huwa
mera ta’ dak li huma u l-merhla taghhom (ghax hafna minnhom kienu
responsabbli ta’ komunitajiet Insara) kienu qged jippruvaw jghixu kuljum.
Fil-fatt, dan li ged infisser huwa ezempju mill-aqwa li jaghti ragun lill-assjoma
antika, lex orandi, lex credendi, jigifieri dak li l-Insara jitolbu hu haga wahda
ma' dak li huma jemmnu, u vici versa.?

Kif naraw mill-bidunett tal-gmieghi Nsara, sahansitra kif naqraw fl-Atti
ta' 1-Appostli (2, 42. 46), l-Ewkaristija kienet fi¢c-Centru tal-hajja kollha tal-
komunita li temmen fl-Iben tal-Missier, Kristu Rxoxt li ghadu jghix fostna
permezz ta’ l-Ispirtu Qaddis tieghu. Mill-eqdem xiehda li niltagghu maghhom,
naraw kif is-sagrament ta’ l-Ewkaristija ghall-Missirijiet il-Knisja ma kienx
suggett ghal riflessjoni spekulattiva, imma kien i¢-¢entru tal-liturgija Nisranija
u l-qofol ta’ I-esperjenza konkreta tal-fidi ta’ I-Insara. Biex nirrispetta l-wisa’
u t-tul moghtija lili biex nizvolgi dan is-suggett, nillimita ruhi ghal ftit
pinzellati hfief li nittama li jqabbdu fik, ghaziz qarrej, ix-xenqa sabiex tagra
aktar dwar is-suggett, u fuq kollox, li tikber fil-fidi u fl-imhabba lejn dan is-
sagrament.

L-Ewwel fost Missirijiet il-Knisja

Mill-bidunett, anke kif naqraw tant tajjeb fl-Evangelji u fl-Ittri ta’ San
Pawl, l-Insara dejjem fehmu r-rabta li ma tinhallx bejn is-sagrifi¢cju ta’ 1-
Ewkaristija u l-azzjoni salvifika tal-Missier permezz ta’ Kristu. Mela, dan is-
sagrament mhux semplicement laqgha tal-gemgha Nisranija biex tfakkar
avveniment importanti. Hija ferm u ferm aktar minn hekk, ghaliex ic-
celebrazzjoni ta' I-Ewkaristija hija r-ri-prezentazzjoni (jew ri-attwalizzazzjoni)
tal-Misteru ta’ 1-Ghid, jigifieri taghmel prezenti mill-gdid quddiemna s-
sagrificcju tal-Kalvarju (minghajr it-tixrid tad-demm) u r-rebha ta’ Kristu
fuq il-mewt. Fil-fatt, I-Ewkaristija hija s-sagrament ta" Kristu Rxoxt.

Kitba antika ta’ l-ewwel Zminijiet li kienet dejjem ikkunsidrata mat-testi
patristic¢i hija d-Didakche (tmiem l-ewwel seklu). Din il-kitba tistqarr b’'mod
car in-natura sagrifikali ta’ 1-Ewkaristija. Meta l-awtur, jew ahjar l-awturi
jitkelimu dwar i¢-celebrazzjoni ta’ i-Ewkaristija f'jum ii-Mulej, insibu hafna

2 Il-forma shiha ta’ l-assjoma hija “legem credendi lex statuat supplicandi”, u hija attribwita lil
San Prosperu ta’ Aquitaine (¢. 390-¢. 463).

referenzi biblici. Ninnutaw, wkoll li t-talbiet li jirrigwardaw l-Ewkaristija
jinsabu fil-kapitli 9 u 10 tat-test, u ghandhom xehtiet qawwija tal-barkiet li
I-Lhud kienu jitolbu fuq il-mejda ta" l-ikel. Temi li jispikkaw huma dawn: ir-
radd il-hajr, 1-ghaqda fil-gemgha, il-barka, u min jista’ jiehu sehem fi¢-
¢elebrazzjoni.’

Il-verita centrali li I-Ewkaristija hija s-sagrament ta’ ghaqda tohrog ¢ara
mill-Ittra tal-Papa San Klement lill-Korintin, miktuba fl-ahhar snin ta’ 1-ewwel
seklu (¢. 96-98). Mill-bidu sa tmiemha, l-ittra hija appell kontinwu ghall-
ghaqda u l-ubbidjenza fil-Knisja. L-gheluq ta’ din il-kitba jikkonsisti b'talba
mill-isbah ghall-ghaqda, u li hafna studjuzi jpoggu fil-kategorija ta’ I-anafori
(jigifieri talbiet Ewkaristici). Il-forma u l-lingwagg taghha huma liturgici u
poetici.

Blata mill-aktar samma fl-ewwel mitt sena tal-Kristjanita hi I-figura ta’
San Injazju ta’ Antjokja (¢. 35-107) li ha l-martirju gewwa Ruma. Injazju
huwa t-tieni successur ta’ San Pietru fis-sede ta’ Antjokja, u ghalhekk diga
nilmhu kontinwita mill-aktar awtentika mal-Princep ta’ I-Appostli. Injazju
jitkellem dwar I-Ewkaristija* bhala ghaqda ma’ Kristu nnifsu, ghagda mal-
Hajja. Ma rridux ninsew li meta naqraw l-ittri kollha ta’ Injazju ma nistghux
ma nintlaqtux mi¢-Centralita kristologika li fihom. Kollox idur madwar Kristu
li ghalih huwa ghatxan Injazju.® Bizzejjed taqra I-herqa li huwa kellu ghall-
martirju. Anke I-martirju li ghalih huwa mxennaq huwa prezentat minnu
f'termini ewkaristici.® Jixtieq li gismu ikun mithun taht snien il-bhejjem
selvaggi biex b'hekk isir il-qamh gdid ta’ Kristu. Jishaq kontinwament fuq
“il-gisem veru ta’ Gesu li bata ghalina.” Jitkellem dwar “il-gisem wiehed tas-
Salvatur taghna Gesu Kristu u I-kal¢i wiehed li jghaggadna ma’ demmu.”

Injazju ta’ Antjokja jishaq li 1-hobz konsagrat u l-kal¢i mbierek
jghagqduna ma’ Gesu li ghex fuq din I-art u li issa huwa glorifikat. Jiddeskrivi
I-Ewkaristija bhala l-medi¢ina ghall-immortalita jew il-medi¢ina kontra I-
mewt. Ifisser dan meta jghid li fl-Ewkaristija ahna nir¢ievu I-hajja ta’ Kristu
stess. Jghid ukoll li I-Ewkaristija mhijiex biss ikla, imma wkoll it-tigdid liturgiku

‘Ara Didache. It-Taghlim tat-Tnax-il Appostlu, maglub ghall-Malti mit-test Grieg b'noti ta'
tifsir minn Donat Spiteri OFMCap, Floriana/Malta 1999, p. 50-55; WiLLy Roroorr, “Didache”,
fid-Dizionario patristico e di antichita cristiane, a cura di A. Di Berardino, I, Marietti, Casale
Monferrato 1994, kol. 947-8. (Minn issa ‘1 quddiem, ir-referenza ghal dan il-ktieb tkun DPAC).
¢ Ara Adalbert Hamman, “Eucaristia nei Padri”, f'DPAC, 1, kol. 1262.

Ghal siltiet mill-ittri ta’ Injazju, ara - WiLuiam A. Jurcens, The Faith of the Early Fathers, I,
Liturgical Press, Collegeville/Minnesota 1970, pp. 17-26.

Ara Hector Scerri, Koinonia, Diakonia and Martyria. Interrelated Themes in Patristic Sacramental
Theology as expounded by AoaLserT-G. Hamman O.EM., Melita Theologica Supplementary Series
4, Foundation for Theological Studies, Malta 1999, pp. 240-1; pp. 269-71.

ta’ dak li sehih fl-Ahhar Cena, ghax l-isqof jew is-sacerdot igedded l-azzjonijiet
ta’ Kristu li jrodd hajr lill-Missier waqt li jagsam il-hobz (ara Ittra lill-Efesin
20, 2 u l-Ittra lill-Insara ta’ Smirna, 8, 1).

Injazju jtambar fuq l-ghaqda fil-Knisja: “Hudu sehem minn Ewkaristija
wahda ghax wiehed huwa I-gisem ta’ Sidna Gesu Kristu, wiehed il-kalci li
jghaggadna ma’ demmu, u wiehed l-altar, kif wiehed huwa l-isqof” (Ittra lill-
Insara ta’ Filadelfja 4, 1). Fl-Ittra lill-Insara ta” Magnesja, jitkellem dwar isqof
wiehed u altar wiehed, is-simbolu ta’ Knisja wahda migbura flimkien fi Kristu,
l-Iben il-wahdieni tal-Missier (7, 2).

L-Apologeti u I-Bennejja tas-Sisien tat-Teologija Sistematika

San Gustinu (¢. 100-165), li ha l-martirju fis-sena 165, huwa wiehed minn
Missirijiet il-Knisja msejhin Apologeti. Huwa jghid li I-Ewkaristija’ hija 1-
kontinwazzjoni sagramentali tal-missjoni ta’ Gesu fil-gisem. Fl-Apologija,
huwa jistqarr li I-Ikla tal-Mulej tfakkar mhux biss il-Passjoni ta’ Gest, imma
anke fl-Inkarnazzjoni tieghu... Il-gisem ta’ Kristu huwa l-gisem ta’ dak l-istess
Gesu li ghex fil-Palestina, u huwa l-gisem tal-Mulej glorifikat. Ghalhekk
Gustinu jidentifika I-Gisem u d-Demm ma’ Gesu veru (par. 65-66).2 L-aspett
ta’ radd il-hajr jidher ukoll fl-Apologija. Min jippresiedi joffri talb u radd il-
hajr fuq id-doni, u fl-ahhar il-poplu kollu jwiegeb “Amen” bhala konferma
ta’ dak kollu li jkun intalab. F'xoghol iehor, id-Djalogu ma’ Trifone, Gustinu
jghidilna li Gesu tana l-hobz ta’ 1-Ewkaristija bhala memorjal tal-passjoni
(par. 41).°

San Irinew ta' Lyons (¢. 130-200), martri, ukoll jishaq fuq l-aspett ta’ radd
il-hajr, minbarra li jsostni I-karattru sagrifikali ta’ I-Ewkaristija. Dan it-tieni
aspett hu jkompli jizviluppah meta jitkellem dwar l-offerta ta’ l-ewwel frott
tal-holgien fl-Ewkaristija. Irinew, bhal Gustinu gablu, jirreferi ghal-Logos (il-
Verb ta’ Alla). Huwa jghallem, {'Kontra I-Ereziji (IV, 18, 4), li 1-hobz u l-inbid
jir¢ievu 1-Logos ta’ Alla u jsiru l-Ewkaristija, il-Gisem u d-Demm ta’ Kristu.'®
L-Ewkaristija tikkomunika 1-Logos li nir¢ievu bhala rimedju ghall-hajja u
bhala ikel ta’ l-immortalita.

Ara Hamman, “Eucaristia nei Padri”, kol. 1262.
®  Ara Jurcens, The Faith of the Early Fathers, 1, p. 55.
° Ara ibid., p. 60.
19 Ara Jurcens, The Faith of the Early Fathers, 1, p. 95.

L-Iskola ta’ Lixandra

Dawn il-hsibijiet li sibna fil-kontribut tal-Padri Apologisti jinsabu wkoll,
bejn wiehed u iehor, fi Klement ta’ Lixandra (¢. 150-215) u fid-dixxiplu tieghu,
Origene (¢. 185-253). Klement, fix-xoghol tieghu li jgib l-isem ta’ Stromata,
jghid hekk: “Ahna ma naghmlux sagrifi¢¢ju lil Alla ghax hu ma jehtieg xejn
u jaghti lill-bnedmin kull ma jehtiegu, imma nigglorifikaw lilu li ta lilu nnifsu
b'sagrific¢ju ghalina” (7, 6). Klement jishaq fuq il-karattru spiritwali ta’ I-
offerta li jaghmlu l-Insara fil-liturgija. Barra milli jfisser 1-Ewkaristija bhala
sagrific¢ju, Klement jaghti importanza akbar lill-fatt 1i 1-Ewkaristija hija ikel
spiritwali. Fil-Paedagogus, huwa jispjega li “l-Ewkaristija hi l-ikel gdid li bih
nircievu ‘I Kristu li bhal f'santwarju jigi jghammar fir-ruh taghna” (1, 6, 41)."
Klement ikompli billi jghallem li 1-Verb Inkarnat sar ikel spiritwali ghall-
ghorrief u ghas-semplici, ghaliex huwa missier, omm, ghalliem u ikel ghal
kull min hu iben jew bint ta’ Alla. Ahna u naqraw ix-xoghlijiet ta’ Klement
malajr nintebhu li kliemu mhuwiex dejjem dagshekk car peress li juza hafna
allegoriji. Dan jaghtina x'nifhmu li dan l-ghalliem hassu fil-liberta li ma
jkunx dagshekk dirett jew ¢ar f'dak li jghid (u ghalhekk juza 1-allegoriji) peress
li n-nies li kien ged jindirizza kienu diga familjari hafna mac-celebrazzjoni
ewkaristika fil-Knisja.

Niltagghu ma’ l-istess tip ta’ allegoriji fil-kitbiet ta" Origene li hu ta’ I-
Iskola Alessandrina. Fil-Contra Celsum (6, 33) jghid hekk: “Ahna
nirringrazzjaw lill-Hallieq ta’ kollox, u fl-istess waqt tar-ringrazzjament u t-

talb taghna ghall-barkiet li r¢evejna, ahna nieklu wkoll il-hobz moghti lilna.
- Permezz tat-talb, dan il-hobz isir gisem qaddis li jgaddes lil dawk li b'sincerita
jieklu minnu.”*? F'din is-silta, Origene jsejjah 1-Ewkaristija gisem qaddis, filwaqt
li fsiltiet ohra jitkellem dwar l-Ewkaristija bhala 1-Gisem tal-Mulej. Jistqarr
ukoll: “Oqoghdu attenti li turu reverenza li ma jmurx xi farka taga’ fl-art u
xi bi¢ca mid-don ikkonsagrat (consecratum munus) tintilef.”

Origene juri li huwa konvint li 1-Ewkaristija hija sagrificcju, u fil-fatt
jitkellem dwar altar veru. Jistgarr: “Taraw kif l-altari m’ghadhomx aktar
imraxxin bid-demm tal-barrin, imma huma kkonsagrati bid-demm prezzjuz
ta’ Kristu.” Tajjeb li nghidu li Origene qatt ma kiteb trattat dwar I-Ewkaristija
kif ghamel, nghidu ahna, dwar it-talb. Imma, madankollu. Jaghmel hafna
referenzi ghal dan is-sagrament ghax jinsab cert li l-qarrejja huma diga
familjari ma’ dan il-misteru tal-fidi.

""" Ibid., p.178; Puiir ]. Rosato, Cena del Signore e amore sociale, Edizioni Centro Eucaristico,
Ponteranica/Bergamo 1994, pp. 41-1.

12 Ara Pier AnceLo GraMAcLIA, “Eucarestia”, f“Origene”, Dizionario, a cura di Adele Monaci
Castagno, Citta Nuova, Roma 2000, pp. 150-154.

II-Kontribut tal-Punent bejn tmiem is-Seklu II u I-bidu tas-Seklu I1I

Tertulljanu (160-220), meqjus bhala missier it-teologija Latina, jitkellem
dwar l-Ewkaristija okkazjonalment biss. Madankollu ghandu vokabolarju
wiesa’' hafna fejn tidhol 1-Ewkaristija: eucharistia, eucharistiae sacramentum,
dominica solemnia, convivium dominicum, convivium Dei, coena Dei, panis et calicis
sacramentum. Silta maghrufa hafna mid-De Resurrectione Carnis ta’ Tertulljanu
(¢. 208/212) titkellem dwar is-sagramenti tad-dhul fil-hajja Nisranija: “Il-
gisem huwa mahsul sabiex ir-ruh tista’ titnaddaf; il-gisem huwa midluk
sabiex ir-ruh tinghata ghall-qdusija; il-gisem huwa ssigillat sabiex ir-ruh
tissahhah; id-dell ta’ l-idejn jigi fuq il-gisem biex ir-ruh tiddawwal mill-Ispirty;
il-gisem jiekol mill-Gisem u d-Demm ta’ Kristu sabiex ir-ruh ukoll tkun tista’
tissemmen permezz ta’ Alla” (8, 2).1°

Tertulljanu jesprimi l-fidi tieghu fil-prezenza reali. Dan narawh meta huwa
jitkexkex ghall-fatt li xi Nsara (u li allura kienu r¢evew l-Ewkaristija) kienu
hadmu xi statwi jew statwetti ta’ I-idoli. Thoss li din hi inkonsistenza, bhalma
jiddeplora l-fatt li min b’fommu stqarr “Amen” ghat-talba Ewkaristika ma
jistax imbaghad imur icapcap lill-atturi fl-ispettakli pagani (De Spectaculis,
25, §)M

L-aktar test liturgiku bikri dwar 1-Ewkaristija huwa t-Traditio Apostolica li
jmur lura ghall-bidu tas-seklu III. Dan it-test liturgiku (li jsemmi sagramenti
ohra) huwa assoc¢jat ma’ San Ippolitu ta’ Ruma u jigbor fih bosta talb li kien
ilu jintuza fil-Knisja ta’ Ruma. It-Tieni Talba Ewkaristika li nuzaw illum hija
prattikament mehuda mit-Traditio Apostolica. 1x-xebh li hemm bejniethom
jispikka. Filwaqt li niftakru fl-assjoma li semmejna fil-bidu ta’ dan l-istudju,
lex orandi, lex credendi, x'taghrif nistghu nsibu dwar 1-Ewkaristija fit-Traditio
Apostolica?

Dak li I-poplu Nisrani kien jemmen b’fidi kienu jistqarruh fit-talb u I-
liturgija li kienu ji¢celebraw. Fir-rigward ta' -Ewkaristija, 1-enfasi huwa fuq I-
aspett sagrifikali li huwa marbut ma’ l-aspett tat-tifkira (anamnesis) tas-
sagrific¢ju ta’ Kristu. L-anamnesis tilhaq il-qu¢¢ata taghha fir-rakkont ta’ 1-
Istituzzjoni tas-sagrament. Aspett iehor li jispikka huwa l-offerta tal-kult
(memores offerimus). Barra minn hekk, insibu wkoll l-epiklesi, jigifieri 1-

13 Ara Jurcens, The Faith of the Early Fathers, 1, p. 149. Is-silta bil-Latin tghid hekk: “Caro abluitur
ut anima emaculetur; caro unguitur ut anima consecretur; caro signatur ut anima muniatur;
caro manus impositione adumbratur ut anima illuminetur; caro corpore et sanguine vescitur
ut anima Deo saginetur”. (Il-parti li tittratta 1-Ewkaristija hija I-ahhar parti, fil-korsiv).

"4 Ara Scerri, Koinonia, Diakonia and Martyria, p. 279.

invokazzjoni ta' l-Ispirtu Qaddis biex iqaddes I-offerti.'* Dawn it-tlett elementi
huma l-pilastri ta’ kull talba Ewkaristika fir-riti differenti tal-Knisja.

San Ciprijanu ta’ Kartagni (¢. 200-258) jaghraf li I-Ewkaristija hija s-
simbolu u l-kagun ta’ l1-ghaqda fil-Knisja.’* Tant hu hekk li mbaghad
jikkonkludi li ¢-celebrazzjoni ta' I-Ewkaristija li ssir mill-eretici hija invalida.
Bhal bosta Missirijiet ohra tal-Knisja, Ciprijanu juza x-xbieha tal-qamh biex
ifisser 1-ghaqda fil-Knisja. Ix-xbieha hija wahda Ewkaristika: “F'dan is-
sagrament, il-poplu jidher fl-ghaqda tieghu, hekk kif hafna gamhiet huma
migbura u mhallta flimkien biex jaghmlu ghagna wahda u hobza wahda.
Hekk ukoll, fi Kristu li huwa l-hobz taghna tas-sema, nafu li ahna gisem
wiehed...” Ciprijanu jiddeskrivi l-Ewkaristija bhala sacrificium u oblatio. Jinsisti
li s-sagrific¢ju Ewkaristiku tal-Knisja huwa ri-prezentazzjoni tas-sagrificcju ta’
Kristu fuq is-salib. Is-sagrifi¢¢ju 1i noffru huwa l-passjoni ta’ Kristu. Jistqarr
ukoll li dan is-sagrifié¢ju huwa offrut ghall-mejtin, jew ukoll f'gieh il-martri.

Is-Sehem ta’ xi whud mill-Padri Orjentali

Tajjeb ukoll li naghtu titwila lejn xi Padri ta’ 1-Orjent Nisrani. San Atanasju
(¢. 296-377), f'omelija lill-imghammdin godda, jistqarr hekk: “Qabel 1-
invokazzjoni kien hemm biss hobZ u nbid, imma wara li saru t-talbiet
meraviljuzi, il-hobz sar il-gisem tal-Mulej, u l-inbid sar demmu... Wara li
saru t-talbiet importanti u l-invokazzjonijiet qaddisa, il-Verb jinZel fil-hobz u
fl-inbid, u jkollna 1-Gisem tal-Verb.” It-tliet Padri Kappadoc¢i wkoll ghandhom
x'jghallmuna. San Bazilju I-Kbir (329-379), fl-Ittra 83 lil Cesarja tas-sena 372,
jirreferi ghall-fatt 1i 1-Ewkaristija kienet tinzamm fid-djar tal-fidili, u li kien
hemm Insara li kienu jitgarbnu kuljum. It-twemmin fil-prezenza reali huwa
¢ar. Bazilju jikteb hekk: “Hija haga tajba u ta’ beneficcju li wiehed jitgarben
kuljum u jiekol mill-Gisem u d-Demm ta' Kristu, ghax hu jghid: ‘Min jiekol
gismi u jixrob demmi jkollu l-hajja ta’ dejjem... ‘M'hemmzx ghalfejn nghidu
li fi Zmien il-persekuzzjonijiet ma kienx hemm mod iehor li wiehed jitqarben
hliefli jiehu l-Ewkaristija f'idejh, minghajr ma jkun hemm sacerdot... L-eremiti
kollha ta’ I-Egittu, kull fejn m'hemmx sacerdot, jiehdu I-Ewkaristija
wahedhom u jzommuha fejn jghammru.”

San Girgor Nazjanzenu (330-389) iheggeg lin-nies biex jieklu 1-gisem u
jixorbu d-demm ta’ Kristu (Diskors 45). " Jishaq fuq in-natura sagrifikali ta’ 1-
twkaristija fl-ittra tieghu (171) lii Amfilokju, isqof ta’ Ikonju. isejjah i-

'S Ara A. Hamman, The Mass. Ancient Liturgies and Patristic Texts, Alba House, Staten Island/New
York 1967, pp. 35-7.

'¢ " Ara Hamman, “Eucaristia nei Padri”, kol.1262-3; Rosato, Cena del Signore, pp. 43-50.

7" Ara Jurcens, The Faith of the Early Fathers, 11, p. 38.

Ewkaristija s-sagrifi¢¢ju etern. It-tielet mill-Kappadodi, San Girgor ta" Nissa
(¢. 335-395) jitkellem b'mod realistiku, kwazi tangibbli, dwar il-gisem ta’ Kristu
li jircevih min jitqarben. Fl-Oratio Catechetica 57, in-Nissenu jghid: “Meta
Kristu kien isostni ruhu bil-hobz u l-inbid, dawn kien jassimilahom f'gismu u
f'demmu u ghalhekk kienu trasformati fin-natura tal-gisem tieghu; xi haga
analoga ssehh fl-Ewkaristija: fl-ewwel kaz, il-hobz u l-inbid kienu trasformati
fil-Gisem u fid-Demm ta’ Kristu permezz tas-sistema digestiva, imma issa fl-
Ewkaristija I-hobz u l-inbid huma metamorfizzati fil-Gisem tal-Verb.” Mela,
l-elementi huma trasformati bil-qawwa ta’' Alla. L-elementi Ewkaristici
mhumiex biss ikel u xorb naturali. Il-Verb messhom, jiehu l-elementi u
jibdilhom fil-Gisem u fid-Demm ta’ Gesu. Nosservaw l-uzu ta’ ghadd wiesa’
ta’ verbi Griegi li jibdew bil-prefiss “meta-" (jew “trans-", bil-Latin), bhal
metaballein (tibdel), u metapoiein (tittrasforma). Is-sens ta’ dawn il-verbi jindika
li hemm trasformazzjoni fl-elementi kostituttivi tal-hobz u l-inbid fil-Gisem
u d-Demm tal-Mulej. Din l-enfasi nsibuha wkoll fil-mistagogija kateketika
tal-Knisja ta’ Gerusalemm.

Fil-fatt, fil-katekezi ta’ Cirillu ta’ Gerusalemm (¢. 315-386), nilmhu progress
fit-teologija tas-sagrament ta’ -Ewkaristija. [l-prezenza reali bdiet tigi espressa
b’'mod aktar car minn kif tidher f'kittieba aktar bikrija. Ta’ min jinnota kemm
Cirillu kien profond fil-hsieb tieghu: “Taht ix-xbieha tal-hobz Gismu huwa
moghti lilek, u taht ix-xbieha ta’ l-inbid Demmu... Meta inti tiekol il-Gisem
u tixrob id-Demm ta’ Kristu, inti ssir gisem wiehed u demm wiehed mieghu.
Hekk, ingorru 'l Kristu ghaliex gismu u demmu jkunu xterdu fil-membri kollha
ta’ gisimna... Dak li donnu hobz mhuwiex hobz, ghalkemm it-toghma tieghu
hija ta’ hobz, imma I-Gisem ta’ Kristu, u dak li donnu nbid mhuwiex inbid,
ghalkemm itieghem hekk, imma d-Demm ta’ Kristu."”!® [l-prezenza reali ssehh
b'din il-bidla fis-sustanza ta’ l-elementi. Ghalhekk, Cirillu ta’ Gerusalemm
huwa l-ewwel wiehed li interpreta l-bidla fis-sens ta’ bidla fis-sustanza ta’ I-
elementi, jew dik li aktar tard tibda tissejjah transustanzjazzjoni. Cirillu
jistagsi: “Huwa darba bidel l-ilma f'inbid, ghax hekk ried, u allura issa ma
nemmnuhx jekk jibdel l-inbid fdemm?”** Skond Cirillu, din il-bidla ssehh
permezz ta’ l-epiklesi ta’ I-Ispirtu fuq l-offerti. Kull ma jmiss ma’ I-Ispirtu jisfa
maqaddes u mibdul.

Teodoru ta’ Mopswestja (¢. 350-427), fl-Omeliji Kateketici tieghu, jghallem
b'mod mill-aktar ¢ar dwar il-prezenza reali u l-aspett sagrifikali ta’ 1-
Ewkaristija: “Kristu ma qaix, ‘Dan huwa simboiu ta’ demmi’, imma ‘Dan

' CiLLu TA" GerusaLemm, Katekezi Mistagogika, 4,3, f']urcens, The Faith of the Early Fathers, 1, pp.
360-1.
19 Ibid., 4,2, f'Jurcens, The Faith of the Early Fathers, 1, p. 360.

huwa demmi’, ghaliex huwa xtaqna nharsu lejn I-elementi wara... I-migja
ta’ l-Ispirtu, mhux skond in-natura taghhom, imma li nir¢evuhom kif tassew
huma, il-Gisem u d-Demm tal-Mulej.”? Din il-bidla ssehh permezz ta’ l-epiklesi
ta’ l-Ispirtu: “Ahna nitolbu lil Alla sabiex l-Ispirtu Qaddis jinzel u li 1-grazzja
tigi fuq il-hobz u l-inbid sabiex isiru 1-Gisem u d-Demm tal-Mulej, u li ahna
minn dak il-hin 'il quddiem nzommuhom bhala immortali, inkorruttibbli,
impassibbli u immutabbli fin-natura taghhom kif kien il-Gisem tal-Mulej
wara |-Qawmien.”

L-aspett sagrifikali ta’ 1-Ewkaristija jidher ¢ar minn dak li jghid Teodoru
fis-sitt Istruzzjoni: “Wara li jkun qasam il-hobz qaddis, is-sacerdot jaghmel
sinjal tas-salib bil-hobz fuq id-demm, u bid-demm fuq il-hobz... biex juri lil
kulhadd... li huma t-tifkira tal-passjoni u I-mewt li garrab il-gisem tal-Mulej
meta demmu xxerred fuq is-salib ghalina.” Teodoru jispjega wkoll li kull
min jitqarben jircievi lil Kristu shih: “Kull wiehed minna jiehu porzjon zghir,
imma ahna nemmnu li nir¢evuh kollu (i.e. lil Kristu) f'dak il-porzjon zghir.”?!

San Gwann Krizostmu (¢. 345-407) huwa megjus bhala doctor Eucharistiae.
Jisthogglu dan it-titlu minhabba t-taghlim ¢ar u ta’ spiss li jaghti dwar dan
is-sagrament. Jixhed bil-qawwi ghall-prezenza reali u l-aspett sagrifikali tas-
sagrament, kif ukoll ghall-mod prattiku li bih jghaqqad 1-Ewkaristija mal-
hajja ta’ kuljum tan-Nisrani. L-isqof ta’ Kostantinopli jaghfas fuq il-punt li
huwa sagrifi¢¢ju wiehed u mhux hafna... Kristu offra lilu nnifsu darba biss...
Huwa l-istess haruf li noffru issa u li kien offrut gabel. Iheggigna biex nersqu
lejn 1-Ewkaristija b’sens ta’ misteru u bid-devozzjoni. Ir-realizmu ta’ San
Gwann huwa qawwi meta jghid: “Kristu jinsab magqtul fuq l-altar; gismu
jinsab quddiemkom; dak li hemm fil-kal¢i huwa l-istess demm li hareg minn
genb Kristu... Irrifletti fuq il-gisem sagrifikat li ghandek f'idek, lejn liema
mejda int gieghed tersaq. Ftakar li int li m'intix hlief trab u rmied qed tircievi
I-Gisem u d-Demm ta’ Kristu... Mhux biss qed naraw il-Mulej, imma nehduh
f'idejna, nikluh, bi snienna nigdmu gismu, u b'mod mill-aktar intimu geghdin
ninghaqdu mieghu... Ihalli lilu nnifsu jinqgasam f'bic¢iet sabiex ilkoll inkunu
nistghu nixbghu bih.”

Krizostmu jishaq fuq l-identita li tezisti bejn is-sagrifi¢cju tas-salib u dak
li jsehh fuq l-altar: “Dak li noffru kuljum huwa sagrifi¢¢ju tassew, imma -
vittma hija dejjem l-istess: hemm Kristu wiehed kullimkien, shih kemm f'din
id-dinja kif ukoll fl-ohra; ghalkemm qed jigi offrut f'hafna postijiet, huwa

20 Teoporu A’ MopswesTja, Omelija 5, f'WiLLiam A. Jurcens, The Faith of the Early Fathers, 11, Liturgical
Press, Collegeville/Minnesota 1979, p. 82.
21 Teoporu 14" Morswestia, Omelija 6, f'Jurcens, ibid.

biss gisem wiehed, u ghalhekk hemm biss sagrific¢ju wiehed ... Dak li noffru
issa huwa dak li kien offrut qabel.”

B'mod mill-aktar konkret, San Gwann Krizostmu jwassal lill-merhla tieghu
fil-metropoli ta” Kostantinopli ghal gharfien ahjar ta" l-effett tal-grazzja
Ewkaristika fil-hajja taghhom ta’ kuljum.? Il-belt kbira li taghha huwa kien
ir-raghaj kien fiha bizibilju ta’ kazi u sitwazzjonijiet ta’ inegwaljanza u ta’
estremitajiet ta’ ghana u ta’ fagar. Gwanni jibga’ maghruf ghal bosta omeliji
qawwijin fejn jishaq fuq id-dmir tan-Nisrani li jhossu responsabbli lejn il-
proxxmu tieghu. Din ir-responsabbilta ssib 1-ghajn taghha fi¢-celebrazzjoni
ta’ I-Ewkaristija. Ara ftit b'liema qawwa jitkellem: “Int xrobt mid-Demm tal-
Mulej, u lanqas taghraf lil huk. Int tnaqgqas il-gieh ta’ din l-istess mejda meta
tqis li ma jisthoqqlux jissieheb mieghek fl-ikel dak li gie meqjus li jisthogqlu
jiekol minn din il-mejda. Alla helsek minn dnubietek kollha. U int, l-istess
bhal qabel, ma sirtx aktar hanin.”*

F'omelija ohra, mhux inqas inciziva, Krizostmu jkellem lill-qalb ta’ kull
min jinsab fil-kongregazzjoni quddiemu. Kien ihobb joffri sfida kull meta
jistqarr bi kliem bhal dan jew jixbhu: “Tajjeb, intom kuntenti li Zzejnu d-dar
ta' Alla bid-dehbijiet u l-fided u b’hagar prezzjuz, imma mbaghad thallu I-
fogra bil-guh u mcer¢rin fuq l-ghetiebi taghkom ... Tridu twegghu 1-Gisem ta’
Kristu? Mela, tinsiehx meta jkun gharwien; tqimx il-Gisem ta’ Gesu bi hwejjeg
tal-harir gewwa l-knisja, imbaghad thalli I-gisem tieghu fil-fogra jbati l-kesha
barra fit-triq.”# Krizostmu jitkellem dwar iz-zewg altari li hemm fil-hajja tan-
Nisrani: hemm l-altar li qieghed f'nofs il-knisja u li jitqaddes meta 1-hobz li
hemm fuqu jsir il-Gisem ta’ Kristu, imma hemm ukoll l-altar li jinsab f'salib
it-toroq u li qieghed dejjem hemm ... Din hija l-id qaddisa tal-fqir (li wkoll
huwa Kristu) li ged jittallab ghal logma hobz.%

L-Epoka tad-Deheb fost il-Padri tal-Punent

Tajjeb li nirritornaw ftit fl-ambjent tal-Padri tal-Punent biex napprezzaw
il-kontribut taghhom. Huwa bit-taghlim taghhom li naghlqu dan l-istudju
generali li fittixna li naghmlu flimkien. San Ambrogg (¢. 339-397), isqof ta’
Milan, huwa pilastru ghat-teologija tas-sagramenti fl-ewwel sekli. Fit-tilwima
li kellu ma’ I-Imperatur Teodosju huwa jaghfas dwar il-htiega ta" koerenza

2 Ara Rosato, Cena del Signore, pp. 51-8.

23 Gwann Krizostmu, Omeliji dwar I-Ewwel Ittra lill-Korintin, 27,4. Ara -Katekizmu tal-Knisja Kattolika,
para. 1397.

# GwanN Krizostmu, Omeliji dwar I-Evangelju ta’ San Mattew, 50, 4, f'Scerri, Koinonia, Diakonia and
Martyria, p. 196.

% Scern, ibid., pp. 186-7; pp. 199-200.

fil-hajja tan-Nisrani. Jghidlu hekk: “Kif tista’ inti tircievi 1-Gisem ta’ Kristu
meta idejk huma mcappsin bid-demm? Kif tissogra tmiss id-Demm ta’ Kristu
ma' xofftejk meta inti mimli b'rabja li wasslitek ixxerred demm innocenti?”
Fil-Kummentarju dwar Salm 118, Ambrog jistqarr: “Kristu huwa l-ikel u x-
xorb tieghi; il-gisem ta’ Alla huwa ikel ghalija; id-demm ta’ Alla huwa xorb
ghalija. Kristu huwa moghti lili kuljum.” F'zewq xoghlijiet ¢entrali, De Mysteriis
u De Sacramentis, insibu l-qofol tat-taghlim ta’ San Ambrogg dwar I-
Ewkaristija.?¢ Nigbru, ghalhekk, il-punti principali: Il-prezenza reali,
ghalkemm invizibbli, tal-Gisem u d-Demm ta’ Kristu toffri rabta mal-Gisem
u d-Demm li I-Iben ircieva mill-Vergni Marija, u mal-Gisem li kien mislub. I1-
prezenza reali hija prezenza certa u ghandha bhala pedament il-kliem ta’
Kristu stess. Il-prezenza ghandha effikacja li hija divina u mirakoluza. Din
il-prezenza reali ssehh permezz ta’ bidla vera.

Fil-fatt, Ambrog jistqarr: “Jien ged nara hobz u mhux il-Gisem ta’ Kristu.
Allura kif nista’ nemmnek? Ahna niggarantixxu mhux dak li ghamlet in-
natura, imma dak li I-barka kkonsagrat bil-qawwa tal-benedizzjoni...” Jistqarr
minghajr tlaqliq: “In illo sacramento Christo est” (F'dak is-sagrament, hemm
Kristu).

Santu Wistin (354-430) huwa ggant fil-kontribut tieghu lit-teologija. It-
taghlim tieghu dwar l-Ewkaristija huwa notevoli, ghalkemm xi kultant
nindunaw li huwa nieges minn terminologija definita. Ir-ragunijiet ghal din
il-kritika jinkludu l-uzu ta’ l-allegorija u l-lingwagg oratoriku li jadotta I-
Isqof ta’ Ippona. Mhemmzx dubju li t-teologija ta’ Wistin hija aktar irfinuta
peress li jibni fuq dawk ta’ gablu, spe¢jalment Tertulljanu u Ciprijanu. Jishaq
fug l-importanza tal-konsagrazzjoni jew is-santifikazzjoni fir-rigward ta’ 1-
Ewkaristija. Il-konsagrazzjoni l-ewwel taghmel mill-elementi materjali res
sacra, jigifieri sacramentum, sinjal tal-gisem u d-demm ta’ Kristu. Lil dan is-
sinjal, jizdied don, jigifieri l-Gisem u d-Demm ta’ Kristu stess. Kif isehh dan?
Issehh bidla misterjuza li tibdel il-hobz u l-inbid fil-Gisem u d-Demm ta’ Kristu.
Santu Wistin ma jfissirx kif issir din il-bidla, imma jistqarr li hija mirakoluza.
Ghaldagstant, fis-signum hemm realta, don li huwa invizibbli ghas-sensi,
imma reali, ikel li jsostni, u li jsalva, u li jaghti l-hajja. Dan kollu huwa
accessibbli fi spirtu ta’ fidi. Dan id-don huwa 1-Gisem u d-Demm tal-Mulej,
mhux kif fehmuh in-nies ta’ Kafarnahum (ara Gw 6), imma don spiritwali.

Test maghruf jinsab fl-Omelija 272 ta’ Santu Wistin. Hawnhekk ukoll naraw
rabta bejn dak li nircievu fl-Ewkaristija u l-impenn taghna fil-komunita
Nisranija.?” “Jekk intom il-Gisem ta’ Kristu u membri tieghu, hu l-misteru

% Ara Jurcens, The Faith of the Early Fathers, 11, pp. 174-6.
7 Ara Rosato, Cena del Signore, pp. 59-67.

taghkom li jitgieghed fuq il-mejda tal-Mulej, u intom tir¢ievu l-misteru
taghkom. Intom twiegbu “Amen” (Iva! Hekk hu!) ghal dak li tir¢cievu u dan
twettquh bit-twegiba taghkom. Int tisma’ I-kelmiet ‘II-Gisem ta’ Kristu’, u
twiegeb “Amen”. Kun mela membru ta’ Kristu, biex l-Amen tieghek ikun
veru.””® Hawnhekk, Santu Wistin ged ifisser ir-rabta bejn l-Ewkaristija u I-
Knisja. Permezz tal-komunjoni taghna bil-Gisem u d-Demm ta’ Kristu fl-
Ewkaristija, ahna nidhlu aktar ‘il gewwa fil-Gisem Mistiku. L-att ta’ fidi taghna
fil-Gisem sagramentali ta’ Kristu Rxoxt huwa wkoll att ta’ fidi fil-Gisem Mistiku
ta’ Kristu (jigifieri -Knisja) u impenn awtentiku lejh. Nifnmu ghalhekk ghaliex
Santu Wistin jirreferi ghall-Ewkaristija bi frazijiet koncizi li jindikaw imhabba,
ghaqda u rabta, kollha aspetti i huma pedament ta’ kull komunita:
sacramentum pietatis, signum unitatis u vinculum caritatis. Bhal Padri ohra, Santu
Wistin tkellem dwar l-ghaqda fil-Knisja permezz tax-xbieha tal-hafna gqmuh
li flimkien jaghmlu hobza wahda.

Hafna minn dak li jghallimna Santu Wistin dwar 1-Ewkaristija jista’
jingabar f'din ir-riflessjoni li hija wkoll talba. Fil-ftuh tas-silta hemm il-frazijiet
li ghadna kemm semmejna: “O Sagrament ta’ Tjieba! O Sinjal ta’ Ghaqda!
O Sigill ta’ Mhabba! Min irid jghix, hawn isib fejn jghix, hawn jista’ jiehu I-
Hajja. Jekk jersaq bil-fidi, jekk irid jinghaqad f'Gisem wiehed, jerga’ jghix.
M’ghandux jistmerr il-kumpanija tal-membri l-ohra tal-Gisem. M'ghandux
ikun hu membru kkankrat li jehtieg jingata’... Ghandu jkun sabih, tajjeb u
shih, maghqud mal-Gisem, u jghix b'Alla u ghal Alla. Ghandu jissaporti t-
tbatija ta’ issa f'din id-dinja sabiex jirrenja wara fil-Genna."?

Gheluq

I¢-centralita tas-sagrament ta’ 1-Ewkaristija fil-hajja ta’ l-Insara tidher
¢ara mit-taghlim u mix-xiehda ta" Missirijiet il-Knisja. Rajna kemm hu minnu
li t-teologija dwar dan is-sagrament f'dawn l-ewwel hames sekli ta’ l-istorja
tal-Knisja hi hafna 'l boghod minn riflessjoni spekulattiva u astratta, kif xi
kultant tidher f'sekli ohra. Anzi, minghajr tlagliq nistghu nghidu li r-riflessjoni
dwar l-Ewkaristija hija dejjem friska u hajja ghax dan hu s-sagrament li
mhux biss huwa celebrat imma jinghex u ghandu riperkussjonijiet fuq il-
hajja ta’ kuljum ta’ I-Insara. Celebrazzjoni awtentika ta’ l-Ewkaristija tissarraf
fi spiritwalita ewkaristika li hija karatterizzata minn hajja ta’ djakonija,
xiehda u ghotja shiha lil Alla u lill-proxxmu.

2 Wistin 1A’ IproNa, Omelija 272. Ara l-Katekizmu tal-Knisja Kattolika, par. 1396; A. HamMman,
“Eucaristia”, in DPAC, I, kol.1265. . B

# Wistin 1A’ IproNa, Trattat fuq l-Evangelju ta’ San Gwann, 26, 13. Ara WiLiam A. Jurcens, The Faith
of the Early Fathers, 111, Liturgical Press, Collegeville/Minnesota 1979, p. 119.

